
“Я – не класічная пісьменніца, мяне 

выратоўвала заўсёды тое, што найперш я жанчына, 

чым пісьменніца. Я не ведаю пакут ад літаратуры. 

З мяне хапае майго ўласнага жыцця”. 

А. Васілевіч 

Прадмова 

22 снежня 2022 года спаўняецца 100-гадоў з 

дня нараджэння класіка беларускай літаратуры, 

нашай зямлячкі Алены Сямёнаўны Васілевіч. 

Гэтае інфармацыйна-бібліяграфічнае выданне 

знаёміць з яе творамі, біяграфіяй, крытычнымі 

артыкуламі аб творчасці. Выданне адрасуецца ўсім 

чытачам, якія цікавяцца сваімі пісьменнікамі-

землякамі, будзе карыснае бібліятэкарам пры 

арганізацыі і правядзенні мерапрыемстваў. 

Літаратура ў інфармацыйна-

бібліяграфічным выданні згрупавана ў двух 

тэматычных раздзелах, унутры раздзелаў апісанні 

даюцца ў алфавітным парадку аўтараў і назваў. 

Краем родным ускалыхана 

 

“Увесь свой пісьменніцкі шлях яна расказвала 

пра чалавека. Пра жанчыну. Пра дзяцей. Пра 

жыццёвыя дачыненні і калізіі. Пра 

ўзаемаадносіны людзей, тонка разумеючы іх 

псіхалогію. Умеючы паглядзець на свет з добрым 

гумарам і разуменнем, з мяккай усмешлівай 

іроніяй. З вельмі адчувальным лірызмам”.  

А. Сямёнава 

Алена Сямёнаўна Васілевіч нарадзілася 22 

снежня 1922 года ў вёсцы  Ліпнікі (раней – 

засценак Даманшчына) Слуцкага раёна Мінскай 

вобласці ў сям’і ляснога аб’ездчыка. Ёй было 

ўсяго сем гадоў, калі яна засталася круглай сіратой 

і яе сталі выхоўваць сваякі. Што можна запомніць 

у такія гады? А запомнілася многае і надоўга. 

 

  

Скончыўшы сямігодку была вучоба ў 

Слуцкім педвучылішчы, потым па заканчэнні 

другога курса падала заяву ў Рагачоўскі 

настаўніцкі інстытут на літфак. У чэрвені 1941 

закончыла інстытут. Тут яе напаткала вайна. У час 

Вялікай   

Айчыннай вайны была бібліятэкарам у шпіталі, 

пісарам, страявой часці, начальнікам бібліятэкі. 

Пасля вызвалення Мінска вярнулася на радзіму, 

была залічана студэнткай 3-га курса філалагічнага 

факультэта Беларускага дзяржаўнага ўніверсітэта. 

Скончыўшы ўніверсітэт, у 1946-м выйшла замуж і 

трапіла ў Курск, дзе працавала літаратурным 

кансультантам у выдавецтве “Курская праўда”. У 

Мінск вярнулася  ў 1950 годзе. 

Алена Васілевіч працавала ў друку. Доўгі 

час, з 1950 года па 1972-гі, Алена Сямёнаўна 

працавала  загадчыцай аддзела культуры часопіса 

“Работніца і сялянка”, з 1972 па 1981 гг. загадвала 

рэдакцыяй літаратуры для юнацтва ў выдавецтвах 

“Мастацкая літаратура”, з 1981-1983 гг. Загадвада 

рэдакцыяй літаратуры для юнацтва выдавецтва 

“Юнацтва”. Алена Васілевіч заслужаны работнік 

культуры Беларусі, адзначана Дзяржаўнай прэміяй 

БССР, увайшла ў гісторыю беларускай літаратуры 

XX ст. як пісьменнік аўтабіяграфічнай прозы. 

Яе творы перакладаліся на літоўскую, 

латышскую, малдаўскую, рускую і іншыя мовы. 

У літаратуру Алена Васілевіч прыйшла як 

празаік. У 1946 годзе напісала першую празаічную   

рэч – невялікую аповесць “У прастор жыцця”. 

Аповесць была надрукавана ў 1-м нумары часопіса 

“Беларусь” за 1947 год. У 1950 годзе выйшла з 

друку другая аповесць Алены Васілевіч “Шляхі-

дарогі”. Пасля адзін за адным выходзяць зборнікі 

“Блізкія і знаёмыя”(1954), “Заўтра ў школу”(1956), 

“Сябры”(1958), “Апавяданні”(1959), “Падслухала 

сэрца”(1960) і іншыя. Асаблівасцю прозы Алены 

Васілевіч з’яўляецца яе аўтабіяграфічнасць. 

  Адным з самых буйных і яркіх твораў 

з’яўляецца тэтралогія “Пачакай, затрымайся…”. У 

яе ўвайшлі аповесці “Расці, Ганька”(1966), “Доля 

знойдзе цябе”(1968), “Новы свет”(1970), “Пачакай, 

затрымайся…”(1979). У 1994 годзе яна была 

дапоўнена новым раздзелам “…А праз месяц і 

дванаццаць дзён пачалася вайна”. Тэтралогія 

названа “галоўнай кнігай пісьменніцы” і стаіць у 

шэрагу лепшых аўтабіяграфічных твораў 

беларускай літаратуры.  Вобраз і лёс Ганькі – гэта 

вобраз і лёс самой пісьменніцы. 

  Засведчыла Алена Васілевіч і талент 

казачніцы: даўно любімым творам дзяцей стала яе 

казка “Калінавая рукавічка”, якая ўвайшла ў 

беларускую дзіцячую класіку.  Пісьменніца   

пераклала на беларускую  мову аповесць М. 

Стэльмаха “Гусі-лебедзі ляцяць”(1975), раман Д. 

Дэфо “Дзіўныя прыгоды марахода Рабінзона 

Круза”(1976), аповесць Г. Башырава “Зялёная мая 

калыска”(1981) і іншыя. 

   У 70-гады выходзяць зборнікі апавяданняў 

“Адно імгненне”, “Мыс Добрай Надзеі”.  

Васьмідзесятыя гады вызначаюцца зваротам да 

такіх жанраў, як эсэ, эцюд, замалёўка, роздум, 

успамін, літаратурны партрэт. Выйшлі ў свет 

зборнікі “Люблю, хвалююся – жыву”(1986), 

“Элегія”(1988). У 2002 годзе выдана новая кніга 

пісьменніцы “Першая жонка нябожчыка”. У яе 

ўвайшлі апавяданні, напісаныя ў апошнія гады. 

   Алена Васілевіч узнагароджана Ганаровымі 

граматамі Вярхоўнага Савета БССР і Ганаровай 

граматай Вярхоўнага Савета УССР, ордэнам “Знак 

Пашаны”, медалямі. За тэтралогію “Пачакай, 

затрымайся…” у 1976 годзе ёй прысуджана 

Дзяржаўная прэмія БССР. 

 Яшчэ ў 1973 годзе ў інтэрв’ю ўсесаюзнаму 

часопісу “В мире книг» Іван Мележ назваў імя 

Алены Васілевіч у ліку шасці беларускіх 

празаікаў, да якіх ставіўся з асаблівай павагай. 

“Адно з самых   

першых месцаў <…> у нашай нябеднай на таленты 

прозе займае па праву Алена Васілевіч” – зазначыў 

даследчык беларускай літаратуры Генадзь 

Шупенька і падкрэсліў, што гэта пісьменніца 

заўсёды застаецца сама сабою. 

Памерла 8 жніўня 2021 года. 

Сёння, калі перачытаць  кнігі Алены 

Сямёнаўны, ніхто не скажа, што простыя ісціны 

Васілевіч састрарэлі. Напрыклад, такая: у барацьбе 

за сябе нельга зневажаць іншых людзей. Шмат 

што ў дзяцінстве і юнацтве запала ў душу і потым, 

у мірны час, адгукнулася сюжэтамі апавесцяў і 

апавяданняў. Яе жыццё было вельмі няпростым. 

Ідзе час… З кожным годам старэем мы і 

аддаляемся ад тых часоў, пра якія пісала наша 

славутая зямлячка. Але кніга пра яе яшчэ не 

напісана. Верыцца, што знойдзецца даследчык 

творчасці Алены Сямёнаўны Васілевіч, які зможа 

раскрыць усю шматграннасць яе творчасці. 

Хочацца верыць што творы пісьменніцы будуць 

чытаць новыя і новыя пакаленні беларусаў. 

“Мой творчы лёс не быў такі акадэмічна 

абгрунтаваны, як скажам у сапраўдных 

пісьменнікаў. Што казаць, нават уласны пісьмовы 

стол з’явіўся, калі ўжо ў мяне была сівая галава. 

Так што я не належу да класічнага вызначэння 

пісьменніка”. 

А. Васілевіч  

Аб жыцці і творчасці пісьменніцы 

